
Musa YAQUB

BU DA MӘNİM GİLEYİM...

Keçirәm dağdibi cığırlarımı,
Çәkirәm dәrdimin ağırlarını.
Aman, tәklikdir yandırır-yaxır
Cәhәnnәm odundan ziyadә mәni.
Deyәrdim, dәrdimin ayaqları var –
Qoymusan yollarda piyada mәni.

Quşlarla tutarmı çiyinbaşlığım,
Bәlkә ağacların, bәlkә çayların,
Mәn kimin dalınca gedim görәsәn?
Kim qoydu bәs mәni yetim, görәsәn?
Sözü eşidilmir qoca dәrvişin,
Nә olar әlәnmiş әlәk olanda.
Qızılgül solursa, olmaya keşkә,
Mәn kimәm? Nәçiyәm
Seyran demişkәn:
Bankomat oluram gәrәk olanda.
Özgә nәfәsiylә isinmir ovcum,
Bir kәsim yoxdu ki, oyada mәni.

Düz yola çıxıram, yolum әyilir,
Budaqdan tuturam, qolum әyilir.
Daha söykәnmәyә dayaq tapmıram.

Sәnsiz ruhumu da oyaq tapmıram.
Yarpağa dönürәm – yellәr aparır,
Bütün sahillәrim sürüşüb gedir.
Yuyur torpağımı, sellәr aparır.
Bütün rahatlığım gedib әlimdәn,
Bir ilin içindә qocaldı kişi:
-Deyәn, qız-gәlinin pıç-pıçı artır.
Hәrә öz qabına bir qalay vurur,
Mis kasa azalıb, qalayçı artıb.

Qәribә dünyadır bizim dünyamız,
Hesabı azalıb, sayğacı artıb.
Bәd dili kәsmәyә qayçı azalıb.
Doğmalar azalıb, yad bacı artıb.
Evdә eşidәn yox qoca dәrvişi,
O adam deyilmiş, adam elә bil.
Mәn, o mәn deyilәm, yadam elә bil.
Ah, yenә göynәdi bağrımın başı,
Bir stәkan çay ver,
-Görüm keçirmi,
Mәn çaylağa düşәn ildırım daşı,
Çöl mәni yandırır, çölüm  içimi.

Sandıq şeirlәrim çıxıb yadımdan,
Doğmalar belәcә yadlanıb gedir.
Yığılıb bir mücrü yaddaşım gedib.
Sәn yıxdın evimi, evi dağılmış.
Sәnsiz yıxılmışı qaldırmaq olmur.
Yaxşını, yamanı aldırmaq olmur.
Bu necә dövrandır, bu necә yaşam?
Yolum haracandı, mәnzilim hara?
Qoymusan yollarda piyada mәni.

Bu necә dövrandır, bu necә yaşam?
Daha nә yoldaşam, nә çiyindaşam.
Rütbәsi alınmış әsgәrәm, paşam.
Bir az sәrsәriyәm, bir az sәrxoşam.
Bir kәsim yoxdu ki, oyada mәni,
Qoymusan yollarda piyada mәni...

2019, Buynuz

ÖMÜR NEYÇÜN BELӘ OLSUN...

Ocaq-ocaq yanır ahım,
Görәn varmı bir günahım?

Aman, Allahım, Allahım,
Ömür neyçin belә olsun?

Bir tәrәfdә ölüm-itim,
Hardan gәldim, hara gedim?
Sızlayıram yetim-yetim.
Ömür neyçün belә olsun?

Tutdum Tanrı әtәyindәn,
Mәn zamanın yedәyindә,
Bezdim namәrd kötәyindәn,
Ömür neyçün belә olsun?

Hanı bәy, xan, hanı sultan?
Rütbәsini aldı dövran.
Ha üyüdür bu dәyirman,
Ömür neyçün belә olsun?

Eşqdә mәni oyandıran,
Bir tәrәfdә mәn yanıram,
Bir tәrәfdә o yandıran –
Ömür neyçün belә olsun?

Çox sualın cavabı yox,
Göydә mәlәk әzabı yox,
Yerdә mәzar hesabı yox –
Ömür neyçün belә olsun?

Buynuz

PAYIZ DURNAM

Payız durnam, uçub getdin,
Bir dә dönüb gәlәrsәnmi?
Sәn dönәndә mәn olmasam,
Ruhum ilә gülәrsәnmi?
Ey bizlәrdәn tәmiz vücud,
Könlümü ardınca uçurt.
Yerin xәzәl, göyün bulud –
Mәnzil-mәnzil bölәrsәnmi?
Ey hәr göldәn şәkәr dadan,
Buluda baş qoyub yatan.
Mәn qanadsız piyadadan
Durub dilәk dilәrsәnmi?
Nә bir mәnzil vurduq başa,
Nә gün gördük gәlsin xoşa. 

Heç qoşalar uçmur qoşa,
Tәnha uçan tәk sәnsәnmi?
O, istәyir dönә mәndәn,
Gedib ki, gizlәnә mәndәn.
O, adı gizlinә mәndәn
Bir çınqı söz söylәrsәnmi?
Azalıb mehri dünyanın
Çәmi yox qeyri dünyanın.
Yolları әyri dünyanın
Keçidlәrin bilәrsәnmi?

ACLIĞIN RӘNGİ

Bir dayı vardı,
Adı Mәnsur.
Deyirlәr adamın 
Üzünü gör, halını sor;
O, sütül bir oğlan,
Mәn uşaq.
Amma sözümüz bir,
Sirrimiz bir,
Hәr işdә әlbir.
Çox sevirdi uşaqları,
Mәni daha çox.
Amma başqa idi
Zamanın axarı.
Dәrd böyük, çarә yox,
Füzuli demiş,
Dәrd çox, dәrman yox.
Dövran qәvi, tale zәbun,
Aclığa varmı tabun?
Bir yandan da
Ölüm, ayrılıq.
Bu sәhәr Ayna öldü dedilәr,
Ölkә yaraşığı, ellәr gözәli,
Tut ağacının koğuşunda,
Lap erkәn yaşında,
Gözümüzün qabağında 
Bircә tikә çörәk üçün 
Öldü elin Aynası,
Sındı könlümüzün aynası.
Acından ölәnә bax, 
Gözәlә bax,
Bizdәn iraq olsun,
Bu dәrdi  tәzәlә, bax,

Gör nә rәngdәdir
Aclığın rәngi.
Heyif o ala gözlәrdәn,
Dünyadan doymayıb,
Gözü açıq.
Mәnsurdan işarә gördüm
Gözlәrinin ağında
Ölkә Aynasız deyil,
Ata-anasız deyil,
Ata-ananın da
Uzanan әli yoxdur,
Desin:- Bala,
Ala, bu tikәni ye,
Bizә  “çox sağ ol”- de.
Meşәmizdә  qurdlar daraşıb yarpağa,
Kişilәr güllә әkir torpağa,
Analar, bacılar dәrd  çәkir,
Dәrd çox, dәrman yox,
Dövran qәvi, tale zәbun,
Aclığa varmı tabun?
Belә gündә nә mәhәbbәt?
Bәlkә dә qınaq idi, yasaq idi.
Bu dövrün aşiqlәri
Yәqin ki, kama yetmәdi.
Mәnsur da o gecә, gizlicә,
Tut ağacına dәyәcәkdi,
Әli boşdur, getmәdi,
Yeniyetmә mәhәbbәti dәhşәt imiş.
Bәlkә zordur, zordur
Kәrәm kimi od tutubdur
Dayım Mәnsur.
Qoy onu heç görmәsinlәr, bilmәsinlәr,
Axı, indi vәtәn üçün,
Torpaq üçün yanmaq olar;
Kәrәm kimi yanmaq
İndi qınaq olar.
Göz yaşları tökülürdü birәr-birәr 
Amma elә işıqlıydı, gümüşüydü,
Üzündә yaş görünmürdü,
Ağlamırdı, әriyirdi gilә-gilә,
Elә cürә yanğılıydı
Gilәlәri düşsә yerә
Çiçәk üstә dönәr külә.
Elә bil ki, partlayacaq,
Alışırdı ocaq-ocaq

Qәlbi cızdağ, ruhu cızdağ
Mәnsur üçün yaşamaq
Gün nә üçün, ay nә üçün,
Yox, bu gecә getsә idi görüşünә,
Ölmәz idi tut ağacı.
Sәn dә ağla Ayna üçün
Bәs içimi yandırmayım, ah nә üçün?
Görmәsinlәr, bilmәsinlәr
Gözlәrini dikdi mәnә,
Öpdü mәni dönә-dönә,
Bacıoğlu, salamat qal,
Deyib getdi.
Gözüm qaldı arxasınca,
Özüm getdi, gözüm getdi,
Ay ürәyim, sәn hardasan?
Bәlkә elә Allahımız
Özünün cәnnәt ölkәsindә
Birlәşdirib nakamları,
Ruhları şad, üzü gülәrdilәr.
Bәxtәvәrlәr bәxtәvәri,
Bülbüllәrdi, güllәrdilәr.
Eh, nә deyim,
Gözüm qaldı bu yollarda,
Bütün aeroportlarda,
Qatarlarda gәzir gözüm,
Әsgәrlәrin sırasında,
Turistlәrin arasında,
Çox ölkәnin yarısında
Qalıb gözüm.
Avtobusa minәnlәri,
Düşәnlәri izlәmişәm.
Sәhv etmişәm, oxşatmışam.
Amma, yenә gözlәmişәm.
Bu itkinlik iraq sәndәn,
Heç almadım soraq sәndәn.
Sәnin adın olan yerdә
İllәr susur, ömür susur,
Zaman susur.
Bizi belә günә salan
Canilәr dә susur hәlә.
Sәn hardasan dayım, Mәnsur?
Axtarıram, izlәyirәm,
Eh, bәlkә dә...

2019

DİRİ MӘZAR

Sәfasından sәfalanan,
Sәfasından şәfalanan
Bulağımız vardı bizim,
indi  yoxdur...
Qәdirbilmәzlik etmişik,
Yәqin bizdәn küsüb gedib.
Yer altına sızıb gedib,
Öz qәbrini qazıb gedib.
Bizim günәş ölkәsindә,
Villaların kölgәsindәn bezib gedib.
Adı nәdir? İstisu,
Bizi bizdәn qoparma
Ay İstisu bulağım,
İstimizi aparma,
Sәfamızı aparma.
Müqәddәs ocağımız,
Kim söndürdü bu ocağı?
Sәn ana qucağısan,
Soyutma bu qucağı.
Adın qalsın deyiblәr,
Bu qarğışdır, bulağım!
Şair sәslәyir sәni,
Bu çağırışdır, bulağım.
İnsanlığın alәminә qayıt gәl,
Balaların qәlәminә qayıt gәl.
Göydә mәlәklәr, ruhlar yaşar,
Sәn dә yerin tәkindә, ölmәmisәn, dirisәn,
Sәn dә hәmin mәlәklәrin birisәn.
Sәn ey daşlı bulağım,
Daşında çiçәk bitir.
Ruhumuzu ayılt gәl.
Balışa öyrәtmә bizi,
Sәn ey ana qucağı.
Südün halaldan halal,
Qayıt, balalar gәlir,
“Malışa” öyrәtmә bizi.
İstisu kәnd mәktәbi –
Kәnd yaşadır adını,
Mәktәb saxlar adını.
Öz adına qayıt gәl,
İnsanlığın hәyatına qayıt gәl.
O qaynayan quyun hanı?
Demәzlәrmi,

Adın qalıb, suyun hanı?
Könlüm mehri,
Göyün sehri,
Yerin piri,
Dönüb geri,
Qayıt gәl...

2019, Buynuz 

TӘRӘFLӘR

Gör neçә karvanlar yeridi getdi,
Gördüyüm yüzündәn biriydi getdi,
Min әldә min mizrab әridi getdi,
Ona dil öyrәdәn tel tәrәfindәn.

Çәkdiyim әzablar itәrmi ola,
Uzun sevda yolu bitәrmi ola,
Aşiqlәr murada yetәrmi ola,
Nigaranam bülbül – gül tәrәfindәn.

Daha göyәrmәdi qara daşım da,
Gözәl görmәmişәm belә yaşımda,
Әl verdi, ağlımı aldı başımdan,
Әllәrim dolaşdı bel tәrәfindәn.

Hanı o sevdalar, hanı o sevinc,
Bir sevda әlindә qalmışam girinc,
Ayağımda  balta, başımda çәkic,
Diril tәrәfindәn, öl tәrәfindәn.

Bu neçә günlәrdi, günüm oyuncaq,
Mәn gün görmәdim ki, illәr boyunca.
Qaladım ocağı, söndü o ocaq,
Külü dә sovruldu yel tәrәfindәn.

Girdim türbәsinә, sinә dağladım,
Düşüb ayağına bir dә ağladım,
Çәkdim zәhmәtini, kitab bağladım,
Aldım qiymәtini el tәrәfindәn.

DAĞLAR

Kim tikib, kim qurub,
Ustadı kimdir?
Yoxdur bir bilәni, xәbәr verәni,

Yoxdur bir әcdadı, yoxdur bir adı,
Şahidlik eylәyәn bir zadı yoxdur,
Bәlәd yox nәslinә-әslinә dağlar.

Onda ki, başlayar soyuq şaxtası
Qaya çartdağında buzdan baltası
Dağlarda sәs salar, çataçat düşәr.
Taxta daşlarının çatlar taxtası.
Qartallar qıy deyib qaçar başından,
Uçar ayağından alabaxtası,
Külәyi әsәbi, coşar qәzәbi,
Geyәr köynәyini tәrsinә dağlar.

İldırımlı daşlar, daş xınasında
Kahalar dağ kәli karxanasıdır.
Qaldırar buludu göy qübbәsinә,
Qayalar sәs verәr qartal sәsinә,
Üfüq bәzәk vurar daş eyvanına.
Dünyanın әn nәhәng pәhlәvanına,
Kim girә bilәr ki, bәhsinә, dağlar.

Düşәr ayağına çayları daşar,
Dәrin dәrәlәrdә sellәri coşar.
Oynayıb qaynaşar sel ayağında,
Şimşәklәr xal qoyar daş yanağında,
Sellәrin ağzında daşlar fırlanar.
Köpüklü sulardan dәrә nurlanar,
Sel selә qarışar, nur selә dağlar.

İlahi, sәn bizi peşman eylәmә,
Bir dә,  yolumuzu duman eylәmә.
Yollar bağlananda könlüm  bağlanır,
Kәsәr yollarımı, çәnlәr, dumanlar.
Ümidim qırılar, ölәr gümanlar,
Gözlәrim nәmlәnәr, ürәk qәmlәnәr,
Gözümün yaşını kaş silә dağlar.

Gecәlәr başqadır axar-baxarı,
Qayalar buluddan çıxır yuxarı,
Açar yaxasını...
Yanar ay altında mәrmәr divarı
Әks olar göylәrdә, ağ sinә dağlar.

Dәrәlәr, tәpәlәr boşalıb gedir,
Dumanlar sürünüb baş alıb gedir.

Zınqırov sәslәri sәslәnir aram.
Daha mәn dә gedim, burda qalmaram,
Dәvә karvanına qoşulum gedim,
Dәvә karvanıdır silsilә dağlar.

Quzeyin qarı var, qurd salır durur,
Güneydә, binәsi yurd salır durur,
Zirvә kündә-kündә, oyma-oymadı,
Könlüm bu dağlardan daha doymadı.
Yenә dә, durmuşam vәsfinә, dağlar!

01.12.2019
Bakı

DİALOQ

Şairim!
Bu sevgi şeirini kimә yazmısan?
-İncә barmaqlara, nazik әllәrә,
Vәfalı, vәfasız şux gözәllәrә.
Birindәn aypara qaş götürmüşәm,
Amma gözәllәrin siyahısında
Filәnkәs xanımı baş götürmüşәm.
Birindәn gözәllik, ilahi baxış,
Birindәn duyğulu xoş bir aldanış,
Biri әllәrilә gül verib mәnә,
Birini başıma daş götürmüşәm.
O qәdәr gözәllәr yaradıb Allah,
Nә deyim vallah.
Saçımda birinin tumarı qalıb,
Birindә gözümün xumarı qalıb,
Biri xoş dilimi söylәdib gedib,
Әlini әlimә öyrәdib gedib,
O biri sinәmi göynәdib gedib.

Ürәyin әn gizli küncündә qalan,
Әn uzaq ulduzlar bürcündә qalan,
Qәribә qismәtlәr var bu dünyada.
Hәr sirri açıb-ağartmaq olmur,
Elә yaralar var sağalıb gedib,
Elә yaralar var sağaltmaq olmur.
Amma ilk sevginin şimşәyi qalır.
Dağda ildırımın xınası kimi,
Böyüyür bir yara, hәlә göynәyir.
Füzuli qәlbitәk zәnbur evidir,
Sanki dәlik-dәlik göynәdir bizi.

Tәzә hicranlara öyrәdir bizi,
Mәnim ürәyimdә qalıb göynәyi,
Aşıq Әlәsgәrin sarı köynәyi
Tәzә sevgilәrә öyrәdir bizi,
Bir sarı sim üstә söylәdir bizi.

Ey mәndәn hәmişә şeir soruşan,
Mәnim dә ürәkdә süzülür şanım.
Mәn dә gözәllәrә salıb meylimi
Yazıram o şimşәk, o bal şeirimi.

12.12.2019
Bakı

MİRZӘ MÜӘLLİM

Uzun zaman Yazıçılar İttifaqına rәhbәrlik etmiş
xalq yazıçısı Mirzә İbrahimova

Qalıb xatirәmdә yaxşılıqların,
Ey xalqın adamı, haqqın adamı,
Sәn ey Şәrq adamı, ey qafqazlı әr,
Könlüm mәzarını salama gәlәr.

Mәn sәndәn ötrü axı kim idim,
Adamsız, kimsәsiz, yazıq bir yetim.
O nә qayğı idi, çıxdı qarşıma,
Zamanla tәzәcә gәlirdim dilә.
Heç palto sözünü bilmirdim hәlә.
Buynuzdan Bakıya gәlәn yollarda
Kuzovlu maşında üşüyәn canım
Çölün külәşi idi mәnim yorğanım,
Qılçıqlı bәdәnlә gәldim yanına
Mәn bir külәş adam, sәn günәş adam.
Yetimlik vaxtını aldı yaddaşın,
Bu yazıq halımı görüb kövrәlәn,
Ürәyi gizlincә ağlayan kişi,
Gizlәndi gözündә bir damla yaşın,
İttifaqımızda iş tünlüyündә
Mәnim üçün iş yeri saxlayan kişi,
Mәni xәcalәtә salma bu qәdәr,
Mәn belә qayğılar görmәmişәm, yox.
Mәn yumruq altından, mәn daş altından
Mәn kotan altından çıxıb gәlmişәm.

Әdalәt naminә, millәt naminә
Böyük rәhbәrlәrlә döş-döşә gәlәn,
Ey vicdan adamı, ey kamil insan,
Sәn necә durmusan haqq tәrәfindә,
Vәzifә sәrfindә deyildin axı,
Böyük dayaqlara dayaq verdiyin.
Haqqa, yaxşılığa ayaq verdiyin.
Sidq ilә xalqına könül bağlayan,
O olan meydanda nә yalan, nә zad.
Hәr cürә nәfsdәn ürәyi azad.
Tamahı özündәn uzaq saxlayan,
Tәpәdәn-dırnağa ay insan kişi.
Qorxaqlar qorxdular –
Sәlahiyyәtini göydә aldılar –
Amma tәyyarәsi göyün qatında
Uçurdu, uçurdu,
Pәnbә buludları tutub qucurdu.
Tәyyarә uçurdu.
Uçub әridirdi dumanı, çәni,
Hәlә ucalığa aparır sәni.
Yox, o tәyyarәni endirmәk olmaz,
O sәnin ruhundu Mirzә müәllim.
Sәn elin oğlusan, elin çırağı,
Elin çırağını söndürmәk olmaz.
Söndürmәk olmaz, Mirzә müәllim!

NӘ DEYİM...

Deyәsәn, ruhumda bәdәn dә qalmır,
Ruhum, tәlәs görüm, ürәyim, tәlәs!
Evdә tәk adamım gözlәyir mәni...
Bir dә alovlandır çıraqlarımı,
İlahi, sәn mәni özümә qaytar,
Özümünkü elә ayaqlarımı.
Ayağım, dayağım, yubanma görüm;
Durub artırmada boynu bükülü,
Ocağım sönsә dә, yandırır külü.
Külü yandırırsa, özü hardadır?
Әgәr söz veribsә, özü hardadır?
Әli sahmandadı, gözü keşikdә.
Gözünün xumarı gözlәyir mәni,
Әlinin tumarı gözlәyir mәni,
Mәn isә hәmişә pintinin biri,
Yәqin, paltarımı salır sahmana,

Keçim yan otağa, görüm ordadır?..
Yoxdur... yoxdur... burda da yoxdur...
Mәni gecikmәyim  qoyubdur naçar –
Dayan... dayan,
Qapısı açıqdır, üstündә açar -
Qoy girim içәri...
Bәs sәn hardasan, a zalım qızı?
-Bay... sәn gәlmisәn?
Deyәsәn, sәnin dә gözlәrin qızıb,
Mәni görmürsәnmi arxın suyunda?
-Hә doğrudan... Sәn Allah, bağışla mәni,
-Tut mәni, tut mәni axıb gedirәm,
Bir anlıq dünyaya baxıb gedirәm.
Qaldır körpüyә, yapış әlimdәn,
Xoş sözlәr eşidim sәnin dilndәn.
Bәs hanı әllәrin? Bәrk yapış görüm!
Bu sәnin әllәrin tanış deyildir.
Bu çinar yarpağı, bu cökә yarpağı,
Bu tut yarpağıdır, tut deyirәm, tut!
-O әllәr, o gözlәr hardadır Allah?
Hәr yeri axtardım tapa bilmәdim,
Bәlkә dә, darıxıb qonşuya keçib.
-Heç vaxtı varmı ki, qonşuya keçsin.
...Әsmәr xala, ay Әsmәr xala,
-Nәdi? Ay bala!
-Sәn Allah, onu görmәmisәnmi!?
-Bu gün kim isә dәydi gözümә.
Deyәsәn, o idi, nә deyim, vallah...
Bir zәr asılmışdı incә telindәn,
Saçı xumar idi sәba yelindәn.
Amma kәdәrliydi yaman dәrindәn -
Almışdı üzünü qara buludlar,
Dәryanın suları gözündә idi.
Dünyanın kәdәri üzündә idi...
Dedi: Mәn gedirәm gedәrgәlmәzә.
Ondan muğayat ol, qurbanın olum.
Belә bitir ömür yolum...
Necә? Necә, yәni ki, bir dә dönmәrәm?
-Әsmәr xala! Sәmtini de, mәn gedirәm.
-Ey ... Ay bala, heç o yolun sәmti yoxdur.
Әvvәli yox, axırı yox...
Milyon-milyon cığırı var.
Bәlkә, min-min yolları var.
Bu yollardan qolları var.

Sәn bu yolun әvvәlinә dönsәn әgәr,
Orda tәksәn, ocaqların sönüb getmiş,
Adamların dönüb getmiş.
Mәn dә söz yükümün altında qaldım,
Tapmadım şeirin möhürbәndini.
Mәnim әvәzimә, mәnim şeirimә,
Min biri möhürbәnd yazıb yerimә.
“Gәlәn birdir, gedәn birdir, qalan bir.
Gedәn gәlmәz, gәlәn qalmaz, әcәb sirr.
Bir әvvәl var, bir axır var deyiblәr.
Yalan sözdü, nә әvvәl var, nә axır”.

GÜNӘŞ HAQQINDA BALLADA

Nә deyim, bu günün sehridir bәlkә,
Qızıl qüllәlәrdә durur bu ölkә.
Bu sehrin yanından Xәzәrә baxdım,
Xәzәrdә açılan sәhәrә baxdım.
Möcüzәdir günәşin bu tülusu.
Elә bil gündoğanda
Yanır torpaq, yanır su.
Doğ günәşim, doğ görüm!
Zülmәtlәri boğ görüm!
Çiling-çiling doğranıb,
Tökülür göy Xәzәrә.
Bәrq vurur ilk şәfәqlәr.
Göy sularda çarpışır.
Hardan alıb bu rәngi?
Alәm qarışıb, sanki.
Dәniz  daşır, göy qopur,
Yerlәr-göylәr baş әyir
İşıq pәhlәvanına.
Fırlanır bu dünyanın
Nәhәng çarxı, fırlanır,
İşıq çarxı fırlanır.
Birdәn yapışır durur,
Göylәrin tavanına.
Çıxır gah eyvanına.
Gәlin deyil, qız deyil,
Bu nә göyçәk oğuldu.
Doğ günәş, doğ günәş!
Zülmәtlәri boğ, günәş!
Buludları әrit gәl,
Öz qüvvәni yerit, gәl!

Çıxdı hәdәqәsindәn,
Tabaqlandı, böyüdü.
Alәm qaldı sehrdә.
Ocağımız yanacaq
Kişi çiyinlәrindә.
Allahın әlindәdir
Dünyamızın әn böyük,
Yarımdünya çәlәngi.
Göyümüzün nәhәngi,
Yerimizin gül rәngi.
Eh, günәşin yanında
Bәnzәyәn, bәnzәdilәnlәr yalan
Nә oxşatmaq, nә filan.
Şüası xalça-xalça,
Üfüqlәri bәzәyәn
Sәn ey göyün, yerin
Hәm әrşin, hәm dә sübhün günәşi,
Allahdan almısanmı
Bu ahәngi, bu rәngi,
Yarımdünya çәlәngi.
Sәninlәdir nәzәrim,
Par-par parıldar, yanar.
Naxış-naxış dalğalar
Bu naxışa hәmişә
Güzgü tutar Xәzәrim.
Başqasıyla nә işim,
Eh, canımda atәşim.
Baxıram ki, yolların
Uğurlu yol olacaq,
İşığın bol olacaq,
Qәzәbliyә qәzәbin, 
Әsәbliyә әsәbin,
Yaxşılara yaxşılığın,
Qoy olsun!
Alәmlә, kainatla
Ömrün boyaboy olsun.
Ey günәşim, günәşim,
Ey müqәddәs ocağım.
Xaqani demişkәn:
“Düşmә ayağına hәr cür alçağın”.

Babadağda gecә yarı
Salavatgahdan çıxıb
Ey ulu günәşim, ulu günәşim!

Tanrının yoludur yolu günәşin.
Әkin-biçin vaxtını da bilirsәn,
Süleymanın taxtını da bilirsәn.
Ey, ulu günәşim,
Dan yeri ağarır...
Sәhәrim, Xәzәrim,
Sizә salamlar.
Yәqin ki, şairin 
Salamını alarlar.
Mәn dә Baba dağında,
Bu ilkin sübh çağında,
Ziyarәt yolunda,
Uğurlu yolum.
Salam, ey Xәzәrim!
Salam, ey ulum!
Salavatgahdan keçib,
Salavat çevirdim bir dә günәşә.
Gözәldir bu dağın axar-baxarı.
Çağırır babamız,
Gәl, gәl yuxarı!
Günәşә, Xәzәrә ilkin ziyarәt.
Xoşdur bir sәfәrdә iki ziyarәt.
Yәqin bilmişәm mәn qәdrini onda,
Göylәr qızılıdır,
Üfüqlәr alışmış qırmızı donda.
Üfüqlәr şüanı ötürür әrşә,
Salavat çevirdim bir dә günәşә.
Xәzәr qırçın-qırçın,
İlmә-ilmәdir.
Naxışlar mәni dә salır ilmәyә,
Nә vaxtsa gәlәrәm bura ölmәyә.
Qalxıram-enirәm eniş-yoxuşu.
Anam da, mәnimlә gedir yanaşı...
Günәş haqqında 
Nağıl söylәyir anam,
Mәn dә günәşimә
Ana deyirәm.
Yetmәz bu sevdalar
Sona deyirәm.
Ey böyük nәhәngim,
Qırxqanad çәlәngim...
Doğ görüm, doğul görüm!
Hәmişә Xәzәrimdәn
Doğulan oğul görüm...

Mәrkәzi klinika. Bakı

HANI?..

Dünya, mәndәn nә istәrsәn,
Verilәsi borcum hanı?
Yerdә yerim, göydә havam,
Ulduzlarda bürcüm hanı?

Ömrü başa yetirmişәm,
Yaxşı günü itirmişәm,
Şәlә verdin, götürmüşәm,
Aparmağa gücüm hanı?

Mәn dünyanı eşq bilmişәm,
Yaşamağı mәşq bilmişәm,
Bir oxuyub, beş bilmişәm,
Sana üçüm, beşim hanı?

Tanrım, uzat әtәyini,
Bir az azalt kötәyini,
Daha bundan betәrini
Gözüm görәn ölçüm hanı?

Dayan Sultan, dayan başqan,
Dәrd görmüşәm, gözüm yaş, qan,
İçim başqa, çölüm başqa,
Sözdә ölçü-biçim hanı?

Ocaq yerim, körük yerim,
Otlanıbdı örüş  yerim,
Nә almışam, nә dә verim,
Bu alverdә ölçüm hanı?

Burax mәni, çıxım gedim,
Qoy Tanrıma yaxın gedim.
Alışmışam, yanıb gedim,
Köç etmәyә köçüm hanı?

03.12.2019
Buynuz-Bakı 

